
Cais am drwydded amgylcheddol gan Biomass UK No.2 Cyfyngedig

Rydym wrthi'n asesu cais gan Biomass UK No.2 Cyfyngedig am gyfleuster nwyeiddio a fydd yn adennill ynni trwy drin deunydd gwastraff pren wedi'i baratoi ymlaen llaw. 
Rydym yn awyddus i wneud y penderfyniadau gorau wrth ddyroddi trwyddedau. Mae gwrando ar safbwyntiau pobl eraill yn ein helpu i ystyried pryderon na fyddwn yn ymwybodol ohonynt fel arall. Rydym yn gwerthfawrogi’r ymatebion rydym yn eu derbyn, am eu bod yn ein cynorthwyo i sicrhau bod unrhyw benderfyniad a wnawn yn briodol ac yn gadarn.

Gellir gweld y cais yn y swyddfeydd Cyfoeth Naturiol Cymru canlynol: 
Tŷ Cambria, 29 Heol Casnewydd, Caerdydd, CF24 0TP; a
Plas yr Afon, Parc Busnes Llaneirwg, Llaneirwg, Caerdydd, CF3 0EY. 
Rydym hefyd wedi gwneud copïau ar gael i'w gweld yn: 
Llyfrgell y Barri, Llyfrgell y Sir, Sgwâr y Brenin, y Barri, CF63 4RW; a
Cyngor Tref y Barri, 7 Heol Gladstone, y Barri, Bro Morgannwg, CF62 8NA. 
Rôl Cyfoeth Naturiol Cymru

Ein rôl ni yw archwilio cais Biomass UK No.2 Cyfyngedig am drwydded amgylcheddol a phenderfynu p’un a ddylid dyroddi trwydded neu wrthod y cais.  

Mae rhwymedigaeth gyfreithiol arnom i ddyroddi trwydded os gall busnes ddangos bod y safle yn cyflawni holl ofynion cyfreithiol, amgylcheddol, technolegol ac iechyd cyfreithiau’r DU ac Ewrop. 

Mae’r camau yr ydym yn eu dilyn wrth benderfynu dyroddi neu wrthod trwydded wedi’u diffinio gan ofynion cyfreithiol. Mae’n ofynnol i ni gyfiawnhau’r penderfyniad hwn o fewn ffiniau’r cyfyngiadau cyfreithiol hyn. Er enghraifft, ni fyddai’n briodol inni wrthod y drwydded dim ond oherwydd bod gwrthwynebiad lleol i gynnal y gweithgarwch yn y lleoliad hwn. Fodd bynnag, byddwn yn ystyried unrhyw wybodaeth berthnasol sy’n dod i’r amlwg yn yr ymgynghoriad hwn. 
Byddwn ond yn dyroddi trwydded os byddwn yn credu na fydd llygredd sylweddol yn cael ei achosi a bod gan y gweithredwr y gallu i gyflawni amodau’r drwydded. Bydd unrhyw drwydded y byddwn yn ei dyroddi’n cynnwys amodau priodol er mwyn diogelu iechyd pobl a’r amgylchedd. 
I’ch helpu chi, rydym wedi cyflwyno’r prif faterion y gallwn a’r rhai na allwn eu hystyried isod. 
Mae materion y gallwn ystyried sylwadau arnynt yn cynnwys: 

Rheolaeth weithredol gyffredinol y cyfleuster arfaethedig
Trin a storio gwastraff pren a dderbynnir 
Defnydd effeithlon o ddeunyddiau crai, dŵr ac ynni
Rheoli arogleuon, sŵn, sbwriel a fermin
Rheoli allyriadau i’r amgylchedd i gyfyngiadau a ganiateir
Monitro’r broses nwyeiddio i weithdrefnau y cytunir arnynt
Monitro allyriadau i’r amgylchedd i safonau y cytunir arnynt
Rheoli dulliau trin a storio gwastraff gweddilliol o’r broses
Effeithiau posibl ar iechyd a’r amgylchedd lleol
Unrhyw ffactorau lleol perthnasol yr ydych chi’n credu nad yw Biomass UK No.2 Cyfyngedig wedi’u hystyried yn ei gais am drwydded 
Mae materion na allwn ystyried sylwadau arnynt yn cynnwys:

A fyddai’n well troi’r cyfleuster nwyeiddio arfaethedig yn dechneg arall ar gyfer creu ynni adnewyddadwy (e.e. pŵer gwynt neu ynni llanw) neu drin gwastraff 
Lleoliadau a maint gwahanol ar gyfer y cyfleuster arfaethedig hwn 
Oriau gweithredu 
Cludo gwastraff yn ôl ac ymlaen i’r safle 
Faint o wastraff pren sy'n cael ei ddefnyddio ac o ba le mae'n dod 
A ddylai’r safle dderbyn dynodiad ffurfiol o dan ddeddfwriaeth gadwraeth
Mae’r materion hyn y tu hwnt i gwmpas ein rheoliadau amgylcheddol ni. 

Ymgynghori â sefydliadau eraill

Rydym yn gweithio gyda nifer o sefydliadau a chyrff arbenigol i geisio eu barn ar ddiogelu iechyd pobl a’r amgylchedd. Ymhlith y rhain mae:  
	Cyngor Bro Morgannwg
	Dŵr Cymru

	Yr Awdurdod Gweithredol Iechyd a Diogelwch
	Yr Asiantaeth Safonau Bwyd

	Iechyd Cyhoeddus Cymru
	Bwrdd Iechyd Prifysgol Caerdydd a'r Fro 

	Gwasanaeth Tân ac Achub De Cymru
	


Er enghraifft, rydym wedi gofyn i'r sefydliadau iechyd wneud sylwadau ar effeithiau iechyd posibl cynnig Biomass UK No.2 Cyfyngedig, ac i'r Gwasanaeth Tân wneud sylwadau ar gynllunio ar gyfer atal tân. Byddwn yn gweithio’n agos gyda nhw i fynd i’r afael â phryderon y cyhoedd ac yn ystyried eu cyngor arbenigol wrth wneud ein penderfyniad. 
Y Camau Nesaf 

Byddwn yn edrych ar unrhyw sylwadau perthnasol wrth inni gynnal ein hasesiad i benderfynu a fyddwn yn dyroddi neu wrthod trwydded. Rydym yn galw’r broses o ystyried p'un a ddylid dyroddi trwydded neu beidio, a phennu amodau ar gyfer y drwydded, yn ‘benderfyniad’. 
Dyddiad cyfredol y penderfyniad yw 8 Mai 2017, ond rydym yn eich annog i wneud sylwadau cyn gynted ag y bo modd er mwyn inni roi'r ystyriaeth orau iddynt yn ystod ein hasesiad parhaus cyn y dyddiad hwnnw.
Yna byddwn yn penderfynu a ddylid dyroddi trwydded amgylcheddol neu beidio, ac yn cynhyrchu dogfen benderfyniad i esbonio sail ein penderfyniad. 


Os byddwn yn penderfynu cymeradwyo’r cais, byddwn yn cynhyrchu trwydded amgylcheddol a hysbysu'r amodau drafft a'r penderfyniad ar ein gwefan am 28 diwrnod pellach. 
Am ragor o wybodaeth, ewch i https://naturalresources.wales/how-we-regulate-you/permit-applications-consultations-and-decisions
Anfonwch eich sylwadau atom

Wrth wneud eich sylwadau, efallai y byddwch yn dymuno ystyried y cwestiynau canlynol. Cynlluniwyd y cwestiynau hyn i’n helpu ni i ddeall eich pryderon a nodi unrhyw faterion perthnasol y dylid eu hystyried pan fyddwn yn gwneud ein penderfyniad ar y cais hwn am drwydded. 
A oes gennych unrhyw sylwadau ar gynigion Biomass UK No.2 Cyfyngedig, er enghraifft: 
Sut maent yn bwriadu atal neu leihau llygredd (gan gynnwys sŵn ac arogleuon)? 
Sut maent yn dangos na fydd eu cynigion yn achosi niwed i iechyd pobl?
Sut maent yn dangos na fydd eu cynigion yn achosi niwed i’r amgylchedd?
A oes unrhyw ffactorau lleol, e.e. nodweddion amgylcheddol sensitif lleol, nad yw Biomass UK No.2 Cyfyngedig wedi’u hystyried yn eu cais am drwydded yr ydych chi’n credu y dylem eu hystyried?
Nodwch hefyd unrhyw wybodaeth arall yr ydych yn credu y dylem ei hystyried wrth wneud ein penderfyniad.

Os ydych yn dymuno gwneud unrhyw sylwadau ar y cais, dyfynnwch rif cyfeirnod y cais, PAN-000869, a'u hanfon at Arweinydd Tîm Trwyddedu’r Diwydiant Rheoledig, Cyfoeth Naturiol Cymru, Tŷ Cambria, 29 Heol Casnewydd, Caerdydd, CF24 0TP neu eu hanfon drwy e-bost at permittingconsultations@naturalresourceswales.gov.uk 
Rydym fel arfer yn rhoi’r holl sylwadau a dderbyniwn ar y gofrestr gyhoeddus. Os nad ydych am i'ch manylion adnabod na'ch sylwadau llawn ymddangos ar y gofrestr gyhoeddus, rhowch wybod inni.
Ysgrifennwyd y ddogfen hon mewn termau cyffredinol i’ch helpu i ddeall ein proses penderfynu ar drwyddedau. Ni fwriedir iddi ddisodli cyngor ar faterion penodol. Dylech geisio cyngor penodol cyn gweithredu ar sail y wybodaeth yn y ddogfen hon.

